
ᐊᕕᑦᑐᖅᓯᒪᓂᐅᔪᓂ ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖏᑦ ᑐᑦᓯᕋᖅᑐᑦ ᓄᑖᒥᒃ ᐱᓕᕆᔾᔪᓯᕐᓂᒃ 
ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ 

 

ᐅᐊᐃᑦᕼᐅᐊᔅ, ᔫᑳᓐ (ᓯᑎᐱᕆ 18, 2009) – ᐊᕕᑦᑐᖅᓯᒪᓂᐅᔪᓂ ᒥᓂᔅᑕᐃᑦ ᑲᒪᒋᔭᖃᕐᑐᑦ ᐃᓪᓗᓕᕆᓂᕐᒧᑦ ᐅᓪᓗᒥ 
ᑲᑎᒪᖅᑲᐅᔪᑦ ᐅᐊᐃᑦᕼᐅᐊᔅᒥ ᐅᖃᐅᓯᖃᕆᐊᖅᑐᖅᑐᑎᒃ ᒫᓐᓇᐅᔪᖅ ᖃᓄᐃᓕᖓᓕᕐᓂᖓᓂᒃ ᐃᓪᓗᓕᕆᓂᖅ 
ᐊᕕᑦᑐᖅᓯᒪᓂᐅᔪᓂ ᓄᑖᕐᓂᓪᓗ ᐱᓕᕆᔾᔪᓯᖅᑖᕆᐊᖃᕐᓂᖏᓐᓄᑦ ᐊᑯᓂᐅᔪᒧᑦ ᐃᓪᓗᑖᕆᐊᖃᕐᓂᖏᓐᓂᒃ ᐅᑭᐅᖅᑕᖅᑐᒥ. 
 

ᔨᒻ ᑭᐊᓐᔭᓐ ᔫᑳᓐᒥᐅᖅ, ᕼᐊᓐᑐ ᑐᑐ ᓄᓇᕗᒻᒥᐅᖅ ᐊᒻᒪᓗ ᕌᐳᑦ ᒪᒃᓚᐅᑉ ᓄᓇᑦᓯᐊᕐᒥᐅᖅ ᐃᓕᓴᖅᓯᖅᑲᐅᔪᑦ ᐅᐱᒍᓱᑦᑐᑎᓪᓗ 
ᐃᓪᓗᓕᕆᓂᕐᒧᑦ ᑮᓇᐅᔭᖃᖅᑎᑦᓯᓯᒪᓂᖏᓐᓂᒃ ᑲᓇᑕᐅᑉ ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ ᑮᓇᐅᔭᖅᑖᖑᓯᒪᔪᑎᒍᑦ ᐊᒻᒪᓗ 
ᑲᓇᑕᒥ ᐱᕙᓪᓕᐊᔪᓕᕆᓂᕐᒧᑦ ᐸᕐᓇᐅᑎᖓᒍᑦ. ᕿᒥᕐᕈᐃᓚᐅᖅᑐᖅ ᐊᕕᑦᑐᖅᓯᒪᓂᐅᔪᓂ ᖃᓄᐃᓕᐅᖅᐸᓪᓕᐊᒍᑕᐅᓯᒪᔪᓂᒃ 
ᐊᐅᓚᑕᐅᓂᖏᓐᓄᑦ ᐃᓪᓗᓕᕆᓂᕐᒧᑦ ᐱᓕᕆᐊᑦ ᒐᕙᒪᑐᖃᒃᑯᑦ ᐊᕕᑦᑐᖅᓯᒪᓂᐅᔪᓪᓗ ᐱᕙᓪᓕᐊᔪᓕᕆᓂᕐᒧᑦ 
ᑲᔪᖏᖅᓴᐃᒍᑎᖏᓐᓄᑦ ᓴᙱᓕᖅᐹᓪᓕᕈᑕᐅᒐᓱᐊᖅᑐᑦ ᑲᓇᑕᒥ ᑮᓇᐅᔭᓕᕆᓂᕐᒥᒃ. ᒥᓂᔅᑕᐃᑦ ᑐᓴᕈᒥᓇᕆᔭᓖᑦ 
ᑲᔪᓯᑦᓯᐊᕈᑕᐅᓯᒪᔪᓂᒃ ᐅᓪᓗᒥᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᓂᒃ ᐊᕐᕌᒎᓂᐊᖅᑑᓐᓄᑦ ᒪᕐᕉᓐᓄᑦ. 
 

ᒥᓂᔅᑕᐃᑦ ᐅᖃᐅᓯᖃᒃᑲᓐᓂᓚᐅᖅᑐᑦ ᐅᑯᓂᐅᔪᒧᑦ, ᓂᕆᐅᓇᖃᑦᑕᕐᓗᑎᒃ ᑮᓇᐅᔭᖃᖅᑎᑕᐅᒋᐊᖃᕐᓂᕐᒥᒃ ᐃᓪᓗᓕᐅᕈᑎᑦᓴᓂᒃ 
ᐊᐅᓚᑦᓯᒍᑎᑦᓴᓂᓪᓗ ᐃᓪᓗᓂᒃ ᑲᓇᑕᐅᑉ ᐅᑭᐅᖅᑕᖅᑐᖓᓂ. ᐊᕕᑦᑐᖅᓯᒪᓂᐅᔪᓂ ᒥᓂᔅᑕᐃᑦ ᐅᖃᖃᑎᖃᐃᓐᓇᓂᐊᖅᑐᑦ 
ᒐᕙᒪᑐᖃᒃᑯᓐᓂᒃ ᐱᔾᔪᑎᖃᕐᓗᑎᒃ ᑐᙵᕕᖃᕐᓂᖏᓐᓂᒃ ᐃᓪᓗᓕᕆᓂᖅ ᐊᒻᒪᓗ ᑐᙵᕕᖏᓐᓄᑦ ᑲᓇᑕᐅᑉ ᑲᑎᖅᓱᖅᓯᒪᓪᓗᑎᒃ 
ᐅᑭᐅᖅᑕᖅᑐᒧᑦ ᖃᓄᖅᑑᕈᑎᖓᓄᑦ. ᐊᕕᑦᑐᖅᓯᒪᓂᐅᔪᑦ ᐃᓘᓐᓇᑎᒃ ᐊᖏᖃᑎᒌᑦᓯᐊᖅᑐᑦ ᑐᑦᓯᕋᖅᑐᑎᑦ ᓄᑖᓂᒃ 
ᐱᓕᕆᔾᔪᓯᖅᑖᖁᔨᓪᓗᑎᒃ ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ ᐃᓕᓴᖅᓯᓯᒪᓗᑎᒃ ᐃᑲᔪᖅᓱᐃᓗᑎᓪᓗ ᐱᒻᒪᕆᐅᓂᖓᓂᒃ 
ᐃᓪᓗᓕᕆᓂᖅ ᑲᒪᒍᑕᐅᒍᓐᓇᕐᓗᓂ ᑕᒪᒃᑯᓂᖓ ᐱᕙᓪᓕᐊᔪᓕᕆᓂᕐᒧᑦ, ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, 
ᐃᓕᓐᓂᐊᖅᑐᓕᕆᓂᕐᒧᑦ ᐅᑭᐅᖅᑕᖅᑐᕐᓗ ᓇᒻᒥᓂᕆᔭᐅᓂᕋᖅᑕᐅᓂᖓᓄᑦ. ᒥᓂᔅᑕᐃ ᓂᕆᐅᑦᓯᐊᖅᑐᑦ ᑐᓂᓯᓂᐊᕐᓂᕐᒥᓂᒃ 
ᖃᓄᐃᓕᖓᒍᑎᒥᓂᒃ ᒐᕙᒪᑐᖃᒃᑯᑦ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓄᑦ, ᑕᐃᐋᓐ ᕕᓐᓕ, ᐊᕐᕌᒎᑉ ᓄᙳᐊ ᑎᑭᓚᐅᙱᓐᓂᖓᓂ. 
 

ᒥᓂᔅᑕᐃᑦ ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒋᕙᑦᑕᖏᓐᓂᒃ ᐃᓚᒋᔭᐅᓪᓗᑎᒃ ᐊᑦᑐᐃᕙᓪᓕᐊᓂᖓ ᓯᓚᐅᑉ ᐊᓯᔾᔨᐸᓪᓕᐊᓂᖓᑕ 
ᐃᓪᓗᖁᑎᖏᓐᓄᑦ. ᒥᓂᔅᑕᐃᑦ ᐅᖃᓕᒪᕕᐅᒋᐊᖅᑐᓚᐅᕐᒥᔪᑦ ᓄᑖᖑᓂᖅᐹᓂᒃ ᐃᓪᓗᓕᐅᕈᓯᕐᓂᒃ ᐊᑐᖅᑕᐅᕙᑦᑐᓂᒃ ᐊᑐᓂᑦ 
ᐊᕕᑦᑐᖅᓯᒪᓂᐅᔪᓂ ᓴᖅᑭᔮᖅᑎᑦᓯᒋᐊᕐᓗᑎᒃ ᐆᒻᒪᖅᑯᑎᑐᓗᐊᑦᑕᐃᓕᒪᓂᕐᒥᒃ ᐊᑭᑭᓪᓕᒋᐊᕆᒐᓱᐊᕐᓂᒥᓪᓗ ᐊᐅᓚᑦᓯᓂᕐᒧᑦ 
ᐊᑭᓕᖅᓱᕆᐊᓕᓐᓂᒃ. 
 

ᑲᑎᒪᓂᕆᓚᐅᖅᑕᖓ ᓴᙱᓕᖅᐹᓪᓕᕆᐊᕈᑕᐅᓚᐅᕐᒥᔪᖅ ᑲᑐᔾᔨᖃᑎᒌᓐᓂᖏᓐᓂᒃ ᐱᖓᓱᑦ ᐊᕕᑦᑐᖅᓯᒪᓂᐅᔪᓂ 
ᐃᒡᓗᓕᕆᔨᕐᔪᐊᒃᑯᑦ ᑕᐅᖅᓰᖃᑦᑕᖅᑐᑎᒃ ᐱᓕᕆᔾᔪᓯᐅᑦᓯᐊᕐᓂᖅᐹᓂᒃ, ᖃᐅᔨᒪᔨᑕᕐᓂᒃ ᓴᓇᑐᒍᑕᐅᔪᓂᓪᓗ ᐋᖅᑭᒋᐊᕈᑎᑦᓴᓂᒃ 
ᐊᕕᑦᑐᖅᓯᒪᓂᐅᔪᓂ ᐃᓪᓗᓕᕆᓂᕐᒧᑦ ᐃᓱᒫᓘᑎᐅᔪᓂᒃ. ᒥᓂᔅᑕᐃᑦ ᑲᑎᒪᒃᑲᓐᓂᓛᕈᒪᔪᑦ 2010 ᐅᐱᕐᖔᖓᓂ. 
 

### 
 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᓐᓇᖅᑕᑎᑦ: 
ᓯᑏᕙᓐ ᐳᕆᑎ 
ᐊᐅᓚᑦᓯᔨ, ᖃᓄᖅᑑᕈᑎᓄᑦ ᐸᕐᓇᐃᓂᕐᒧᑦ, ᐊᑐᐊᒐᓕᕆᓂᕐᒧᑦ ᑐᓴᕋᑦᓴᓕᕆᓂᕐᒧᓪᓗ 
ᓄᓇᑦᓯᐊᕐᒥ ᐃᒡᓗᓕᕆᔨᕐᔪᐊᒃᑯᑦ 
(867) 445-4564 
stephen_pretty@gov.nt.ca
 

ᓈᑕᓕ ᐅᓕᑦ 
ᑐᓴᕋᑦᓴᓕᕆᓂᕐᒧᑦ ᑲᒪᔨ 
ᔫᑳᓐ ᐃᒡᓗᓕᕆᔨᕐᔪᐊᒃᑯᑦ 
(867) 667-5075 
nathalie.ouellet@gov.yk.ca

ᔪᐊᔾ ᕼᐃᒃᔅ 
ᒥᓂᔅᑕ ᑐᑐ ᐃᑲᔪᖅᑎᖓ 
ᓄᓇᕗᑦ ᒐᕙᒪᖓ 
(867) 975-5023 
ghickes@gov.nu.ca

